Årbokseminar på Sunnhordland museum laurdag 21. mars 2015.
Moster sogelag, Bømlo tur- og sogelag, Etne sogelag, Kvinnherad sogelag, Vaksdal sogelag, Stord sogelag, Samnanger sogelag, Sauda sogelag og Tysnes sogelag hadde representantar på årbokseminaret.

Otto Ersland, Kapabel forlag var også invitert og var med på seminaret. Trine Kyvik utgjorde det lokale vertskapet og sytte for kaffi, frukt, kaker, samt spekesild, poteter m.m. til lunsj. Stor takk til Trine for godt opplegg.   

Det er lite tvil om at sogeinteressene kjem seint i livet og det var ein godt vaksen forsamling på Sunnhordland museum denne dagen.

Om lag eit 20-tals årbokfolk var samla på seminaret.  Bernt Emil Vika ga oss eit innsyn i arbeidet han gjer for prenting av årboka til Bømlo tur- og sogelag. Han har hand om heile prosessen fram til trykkeriet. Dette gjev ein låg kostnad for laget – og med det salet dei har får Bømlo tur- og sogelag eit vesentleg tilskot til drifta. Ingen andre sogelag i fylket har hand om produksjonen i eit omfang som dette. I diskusjonen som fylgde vart emne som lay out, stofftilfang og tiltak retta inn mot unge i sogelagsarbeidet teke opp. Og der går diskusjonen: skal årbøkene ha ein utsjånad som gjer dei lette å kjenna att frå år til år, eller er det ander omsyn å ta for å nå ut til folk. Alle som arbeidar med årbøker lever i denne uvissa – og der har Bømlo tur- og sogelag vore tru  måten dei presenterer «Leidarsteidn» på. 

Eit tema som stadig vender attende er om rett til bilete – retten til kunstnariske uttrykk eller illustrasjonar. Desse spørsmåla fekk ikkje eit endeleg svar denne dagen heller.
Jostein Osnes frå Etne sogelag leia bolken om «Den digitale kvardagen» Nokre sogelag legg utinnhaldslista frå dei ulike årbøkene på nettet. Eit par sogelag legg ut tekst til heile sogehefter eldre enn 2-3 år. Dei fleste har årbøkene som eit økonomisk tilskot til drifta, og det ser ikkje ut til at nettbaserte utgåver er aktuelle for dei laga som var representerte på Stord til dette seminaret. Forlagsmannen Otto Ersland tok del i møtet og hevda at papirutgåver av bøker og sogehefter lever sitt gode liv også i vår tid. Elles kom det fram at det skjer ein del sentralt på dette feltet; mellom anna skannar Nasjonalbiblioteket ein del lokalhistorisk litteratur. Kort oppsummert var det ei samla tilråding om at Hordaland sogelag skal føra vidare arbeidet med å samla forsida, innhaldslista og føreordet til årbøkene i Hordaland og på Haugalandet slik at dette er å finna på ein nettstad. 
Drøftinga av korleis me kan betra salet og tilbodet av årbøker var nær ein unison klagesong over dei stor bokhandlarane – Ark og Nordli – der ein  ikkje kan rekna med å få nemneverdig hjelp. Trøysta er dei mindre og uavhengige bokhandlarane kring i distriktet – og mange av oss har røynsle for at det er dei me må stø oss på m.o.t. lokallitteratur.
Lars Mæland frå Stord sogelag tok føre seg ulike tema som det kan vera grunn til å samarbeida om. Døme som kom opp i diskusjonen var om «Splintane», om «Posten» og som Mæland sa det: «er det nokon som hugsar meieria»? Og det var det! Men meieria er snart ute av minne til dei fleste. Tysklandsbrigaden og dei første nordmenn i fredsstyrkane og også historie i vår tid – vil me ha livsminne knytt til dei tilhøva, så hastar det med å samla inn stoff. Otto Ersland minna oss om mattradisjonar – eit tema Sunnhordland årbok tok tak i for nokre år sidan, og der det framleis er stoff å henta fram. Mæland understreka at det er mogeleg å etterlyse stoff på ymse område gjennom lokalpressa. Det er lite tvil om at sogelaga har mykje å vinna gjennom eit samarbeid med aviser i distrikta. Eit mål for arbeidet kan vera at me får materiale som seinare kan nyttast i temahefte – kanskje særleg med tanke på å nå ut til barn og unge gjennom samarbeid med skulane.
For dei fleste av oss er spekesild ikkje kvardagskost slik det eingong var – men det fekk me til lunsj. Denne gongen med lauk, raudbetar, kålrabistappe og rømme – og så mandelpoteter attåt. 
